
e faasoa faamatalaga mo a’oga i le gagana Samoa 

   E sili Niu Sila i le lisi o malo e lelei 

le tapenaga o ana tamaiti mo le 

lumana’i. O se faaiuga lea a se  

faalapotopotoga i Peretania ua ta’ua  

o le Economist Intelligence Unit. I 

Lonetona e iai lona ofisa.  

   E 35 ni atunuu sa lavea i sana 

su’esu’ega o ni tomai se ono. Sa fia 

iloa pe o le a le mafaia i fanau ona 

fa’aaoga faamatalaga nai lo le a’o 

tauloto o mataupu.  

   O tomai e aofia ai le poto fetala’i  

i le vao mataupu, poto e fatua’i ma 

iloilo silisili faamatalaga, poto i mea  

taupisinisi, poto e ta’ita’i ma 

faamaopoopo, poto e fa’aaoga 

meafaigaluega faatekonolosi, iloa 

mea e tutupu i le lalolagi ma pulega i 

o latou nuu ma malo.  

   E tuufaafeagai le su’ega lenei ma 

isi na e ta’u ai le OECD e lolo le 

faamuamua i le a’o tauloto o  

faamatalaga.  

   E talitonu le EIU ua tauau e avea le 

a’o tauloto ma se tasi auala o 

tapenaga faapitoa; ae sili ona  

mana’omia e le lalolagi lumana’i ni 

fanau e maua tomai nei e ono.  

   E le o le pasi e maua mai le tauloto 

o faamatalaga a o le tapenaina o le 

tagata atoa e  

mana’omia ai se 

feosia’iga o tomai e 

tele. E alu le a’o  

tauloto gata ae le 

uma le aoga o le 

mautomai i tapenaga 

mo soo se faiva.  

  Ua iloga fanau Asia 

i le popoto e taofi 

faamatalaga ona o le 

to’a’aga e a’o tauloto 

ma manatua; ae  

faaleiloga i le tulaga o le fa’aaogaina o  

faamatalaga e fatua’i ai, i ni tulaga e siitia 

ma faalautele ai le malamalama.  

   Sa tilotilo le aufaisu’ega i le tulaga  

maualuga o Niu Sila i le fa’aaogaina o  

tomai e ono sa ta’ua, ae faapea le tulaga 

maloloina o le si’osi’omaga e faamalosia ai 

le agaga sailiili o fanau, e le so’ona faa-

lavelaveina e pei ona tupu i isi nofoaga.  

   Ui la i le sili o Niu Sila ae na ta’ua i le 

su’esu’ega e le lelei totogi o ana faia’oga  

pe a fua i isi malo atina’e. E tulaga 14  

Niu Sila i le faasologa o totogi a malo o le 

OECD e 32.    

   A e fia maua se totogi lelei i le faiva  

faia’oga ona e alu lea i le malo o  

Lusemepeka (Luxembourg). O le totogi  

        E sili Niu Sila i le tapenaga o fanau mo le lumana’i  

PA’AGA MALIE. O se ata mai Saina, i nisi o vaaiga malie i le lalolagi e le tutupu soo. Pe fesoota’i ma le 

soofaatasi a le Leipa-NZ First? O oe ma lau faauigaga. E ono popole Niu Sila i le mea lea e fusi i le vae 

o le maile. A le o se telefoni sipai, o se faailo o se mu, pe a le o se pomu a Kim Jong-Un!  Ailoga lava.   

o se faia’oga fou faato’a ulufale e $79,000  

tālā Amerika ($113,760 tala Niu Sila i le 

tausaga) ma faasolo a’e ai i le $108,000 

($155,520) o le faia’oga tulagalua ua 15 

tausaga o galue; $113,000 ($162,720) mo 

le faia’oga kolisi ua 15 tausaga i le faiva. 

   I Niu Sila e $61,920 le faia’oga tulagalua 

ua 15 tausaga le tautua; ae $66,632 mo le  

faia’oga i le kolisi 15 tausaga le tautua. 

   O lona uiga e 15 tausaga e galue ai se 

faia’oga i Niu Sila faato’ā tau lalata atu i le 

totogi amata o le faia’oga i Lusemepeka 

faato’ā ulufale; e aunoa se poto masani.  

   O le fua faavaomalo mo le tausiga o  

a’oga, o loo faapea mai e tatau ona  

20 pasene o le paketi a se malo e fa’aalu 

mo a’oga ma faia’oga.  
    

FAASOA O LE VAIASO 

Se tasi a’oga amata i Aukilani faaaoga ai le gagana Samoa 

ILOILOGA A POLA 

O se alaga’oa a le Evaleon e maua        

i le Sei Oriana SSAB i le taulaga  

a Magele, Aukilani, maota Samoa  



   Sa i fale le matega a o lenei ua  

manino e pei o se ata i le fa’ata le iuga 

sa faatalitali i ai le atunuu atoa.  

   Ma o le fesili ua tulai mai, o lea ua  

folasia. O a ni foliga o A’oga a Niu Sila   

i le isi tolu tausaga?  

   Tatou te talia e le o mea uma na 

kemupeni ai le Leipa o le a faataunuu; 

ua malamalama; e mautinoa ua sui nisi 

mea ona o le tulaga o le soofaatasi. Ae 

manino foi le faataunuuina o nisi o 

folafolaga sa manuina i le taimi o 

faatosina. O a mea ua tuuaulafo a o a 

mea o loo atoa pea i le ‘ato? O se taimi 

e le o mamao ona tatou iloatino lea.  

   E pei ona silafia o le folafolaga a le 

Leipa i le aooga fua o fanau i politeki 

ma iunivesite sa manatu le to’atele o le 

a suia le taaloga mo le Leipa. Atonu e 

sa’o lea, ae o lenei ua faatali le  

aupalota pe faamaoni le folafolaga; pe 

toe iai se suiga ona o le soofaatasi.  

   E feagai le faailoaga o le soofaatasi 

ma le faaaliga mai i le iunivesite a  

Aukilani o le sii o pili o tusipasi amata;  

o le tusi aupito taugofie e $6,000 i le  

tausaga. Ua faailoa foi lona mulita’ia o 

lenei e isi iunivesite a le atunuu. Ae 

faapea foi le tulaga maaleale i galuega 

a le aufaigaluega, faapitoa faia’oga, o 

loo faasolo le vaea ona o suiga i totonu 

o a’oga ma o latou pulega. E silia i se 

160 faia’oga a Otago ua sauni e sasao 

le tuumuli, ae faapea foi isi a’oga.  

   Faamata o le a atoa le 100 pasene o 

le fiafia o faia’oga A’oga Amata 

(faamasani) i folafolaga o faasiliga 

tauseleni sa taofia i taimi o le National, 

ae faapea le siitia o le lelei o a’oga e ala 

i le faafaigaluegaina o faia’oga ua maua 

o latou tusipasi?   

   Manatua le folafolaga a le Leipa e  

ofo atu le $150 a le tamaitiiti i a’oga, pe 

a tuu le aisi i matua mo ni tupe? E 

mautinoa e iai matua o le a tilotilo ma le 

toto’a pe taunuu lea folafolaga.  

   Ae o loo tilotilo foi tama ma teine o le 

tapulaa teseri (tertiary) i le vave e tino ai 

folafolaga a le Leipa mo le siitia o le 

alauni, $50, ma le faasiliga e mafai ona 

noina mai mo le tausiga e $50 foi.  

    Na folafola foi le toe fa’aauau o le 

mauaina o alauni e i latou o loo saili 

tusipasi lona lua ma le tolu, sa taofia e 

le National. O le a tuuavanoa foi le 

Leipa i le lagolagoina o fanau na o loo 

su’eina tusipasi e iai le faafoma’i, 

enisinia, i le tulaga i le faatupega ma le 

taimi, talu le tulagaese o mana’oga 

e aafia ai na mataupu.  

   Ae mautinoa e to’atele faia’oga o loo 

patipatia le suiga ua tula’i mai, aemaise  

o le folafolaga a le Leipa e tafi ese le 

Tapulaa Aoao (National Standards); o se 

mataupu ua leva ona finau ai iuni a  

faia’oga ma le malo.  

   O nisi o mataupu ua iloa le femaliliea’i 

ai o le Leipa ma le NZ First e iai le 

tapenaina o fanau talavou mo le ulufale 

atu i le olaga faigaluega. E aofia i lena  

le pulunaunauina o pisinisi latou te  

tuuavanoa i fanau e le o faigaluega, o le 

agaga, ia pu’epu’emaua ni tomai, ae sili 

le taua o le faamasani i le siosiomaga 

faigaluega. O se tapenaga lelei lea mo 

latou a o tau saili ni galuega tumau.  

   Mo fanau ua tau faaiuiu le taumafai i 

kolisi o le a fesoasoani le malo i le sailia o 

latou laisene avetaavale; e faaopoopo i 

se atigā tomai i pisinisi ma le gagana e 

aafia ai tupe ma filifiliga faapisinisi.  

    I lona aotelega e tusa ma se $6 piliona 

le aofa’i o le faatupega o nei fuafuaga 

uma a le Leipa mo le isi fa tausaga.  

   Mo le faatupega, o le a fa’aaoga e le 

Leipa le tipi a le National lea sa fuafua e 

fai mo lafoga a se 10 pasene o le au  

togilafoga. E $400 miliona o le a maua 

mai ai. 

     Ia Iuni o le tausaga lenei na folafola ai 

e le ta’ita’i o le NZ First lona sauni e soloi 

ese aitalafu a fanau ua iu mai ma tusipasi 

i iunivesite ma sauni e galulue i totonu o 

Niu Sila mo le 5 tausaga. A mae’a lelei le 

5 tausaga ona faamagalo lea le aitalafu. 

    Lenei ua tu le Leipa o a ni foliga o A’oga i le isi tolu tausaga?  

Ripoti o le Vaiaso: Levitaumalae Simeona 

O lea foi o le a mataitū e le aua’o’oga pe 

faamaoni lea folafolaga.  

   O le isi folafolaga a le Leipa e ono 

apoina e le NZ First o le toe lalaga o  

a’oga po mo le aumatutua o loo fia  

a’o’oga pea.    

   Mai le amataga o feutaga’iga, na iloa 

lava le felata’i o le Leipa ma le New  

Zealand First i le tulaga ia la faamamafa  

i a’oga nai lo le National ma le Act.   

   E fetala’i foi a la tofamanino i le uiga o 

A’oga ma o latou faatupega o se inivesi 

mo le atunuu i le lumana’i. E ese lea mai  

le vaai a le National i soo se tautua e ao 

 ona fai faapei o se pisinisi.  

   Ua fesiligia se lumana’i mo a’oga siata 

a le ACT; sa manino le ta’utinoga a le 

Leipa o le lafoa’iina pe a tula’i mai.   

   E mautinoa le tulaga o le Green i A’oga, 

o lana faamamafa i a’oga amata 

(faamasani) ma le tulaga fia faaleleia o 

fanau o iai mana’oga faapitoa.  

   O le isi vaega taua i lenei fefaataua’iga 

o lē o le a tula’i mai e tauave le tofi  

o le minisita. Ona o le Leipa o loo iai le  

numera e le pine e malosi lana finau i lea  

mataupu.  

   Ona faaopoopo lea i ai ma le Pasefika i 

le ata—poo Samoa foi ma ona mana’oga, 

ua na o le taimi e ta’u maia. O le to’atele 

o matua Pasefika o loo naunau pea e 

faaolaola ma taofiofi a latou gagana e ala 

i le a’oa’oina i totonu o a’oga.   

   O le a manino atili se ata o A’oga  

ma ona taualumaga i le isi lua vaiaso o 

lumana’i.          

                                                        
   

Faipule Rimutaka: Chris Hipkins. O ia le fofoga o mataupu tau A’oga a le Leipa. Atonu foi o le Minisita 
fou lea o A’oga.  O le alii faipule e afua mai i le itumalo o Ueligitone i le Hutt Valley.  A’oga i le Waterloo 
Primary, Hutt Intermediate, Hutt Memorial (poo le Kolisi a Petone mulimuli ane) na avea ai ma tamaulu. 
Ulufale i Vitoria maua ai lona tusipasi i Polotiki ma mataupu i Soligatulafono. Galue o se fautua mo    
Helen Clark.  Ulufale i le palemene o se sui o Rimutaka i le 2008.  Matua o le soifua 39 tausaga.  



                O ni lesona taua mai le faaiuga a Peters 

    “mafaufauga o le vaiaso”   

Soo se vaa e motu ma le taula, e tapena e le 

loloto lona anovaa  Upolu L.Vaai, faifeau  

   Ua tatou iai i se tasi o vaita o le tala 

faasolo o upufai a Niu Sila e tutasi lava. 

Ailoga e toe faaluaina. O se faigamalo ua  

tu i luga o le maliega a ni pati se lua e lei 

ausia le numera tele e se tasi o le lua.  

  O le iuga ua seu i fanua le vaatele na  

lagolago e le to’atele ma laga ai nisi fesili     

i le tulaga o le MMP e lei mafaufauina.    

   Ua talia faatamamatua e le National le 

iuga, e usita’ia le malele a le tamaloa pule  

a Roma, o le mea ua tusia ua tusia.  

   Ua uma le laasaga taumate (’afai’ taimi  

lumana’i) a o lenei ua tatou tomanatu ma 

fesilisili ’ana fai’ taimi tuana’i). Ana se mea 

e faatau le mana’o o le National i le Green 

po ua leai le Leipa ma Peters. Ana se  

mea e faapea po ua faapea.  

     A fesili le fanau a’oga poo le a se  

lesona aogā e a’oina mai i lenei palota o 

lenei, o lou faamaoni i lau upu na fai; o lou  

taumau i le mea o iai lou talitonuga.   

    Atonu sa iai le avanoa e faatu ai se  

soofaatasi a le National ma le Green,  

ma laua pulea le malo na o laua. Peita’i  

e lei suia i se iota le filifiliga tamau a le 

Green; e le taupule ma le National pe a 

mae’a le palota. O lea lava sa taupipii  

i ai. A manatu i le faale amana’ia o le  

Green e Peters ma le NZ First, ae tuu 

ane i le iuga o le palota e toe lava ina  

tumua’i tutusa numera. Ae le o suia ai se 

finagalo o le Green.  

   Toe foi le tomanatu i le filifiliga a lona 

soa-ta’ita’i tuai, Metiria Turei, e ta’utino  

se filifiliga sese sa faia, ma afaina ai le 

tulaga lelei o le Green a o sauni atu i le 

palota. Ana le faia sea faaiuga e Turei, 

atonu e le o Peters e faia le faaiuga 

aupito taua mo Niu Sila. 

   Ae fai mai le tali a le tamaitai Samoa sa 

tofia malo, Faatali i le lagi e aumai ai. A o  

ai e iloa le mealilo. Ua na o le Atua na te 

faatumu ava i a tatou tauiloga faaletagata, 

fai mai ai le toeaina faifeau o Tumamā Vili.   

   Afai na manatu Turei e fai ia ma 

taulaga mo le tagata vaivai, e sili la le 

taulaga a Andrew Little na osi i lona 

tulaga o le ta’ita’i, lona suafa ma ona 

mamalu tauave.  

   Ua talanoa Niu Sila ma le lalolagi i le 

suafa o le ta’ita’i fou a le Leipa, ae ‘ana 

leai le vaai mamao a Little ailoga e 

faapea se iuga e tula’i mai. E faigata i se 

ta’ita’i ona fai se faaiuga faapea; tiga lava 

ona iloa o le auala lea e manuia ai ae 

faataligatuli ona o mafuaaga e faapito.  

   Polotiki i lona uiga aupito mamalu ma 

maualuga o lena e siitia ai ma faaa’e le  

tagata palota i lo mana’oga totino o se  

pati poo ta’ita’i o se atunuu. Mo le Leipa  

o le tagata vaivai le taula’iga, poo le ua 

faasi’uvaiina, e pei o le ata a le alii faifeau  

o Upolu Vaai. Afai e faatusa le ta’ita’i i le 

kapeteni o le au lakapi, o ia la e faia le  

faata’ita’i i le pasi o le polo pe afai o se mea 

taule ola ma le oti, le sauni e lafoa’i mamalu 

mo le manuia o le to’atele. Ana le pasi  

Little e le sikoa Ardern, sikoa atu ai ma i 

latou uma sa tapua’i i le Leipa, atoa nei le  

9 tausaga, ia ma isi e lei palota i ai a o le a 

manuia ai.   

    Ana le pasi Little po ua leai se avanoa 

mo vaega faaupufai na e ’au i le tagata 

laitiiti. Le tagata noa e omia gofie i le va      

o malosiaga e le oo i ai sona malosi; 

malosiaga o loo gaosia ma faasoaina le 

tamaoaiga i se fua faaletutusa. E laitiiti ai 

Tu ae tele Polo, vagana ua fai e Tu le 

faasoa. E saga mauoa ai pea le mauoa ae 

mativa pea le mativa. E manuia ai na o sina 

pasene laitiiti ae matamata le to’atele.   

    O le tasi vaega ua iloga le omia o le 

vaega a tama o le fanua. O le pati a Maori  

e faavae i talitonuga e le ese ma na a le 

Leipa ma le Green; ae na filifili e ui i le ala  

o le National. O lea ua tali mai le aupalota  

e ala i le faaiuga. E iai le taofi ana 

kemupeni mo se faiga pa’aga ma le Leipa 

atonu e maua se avanoa, ae pei o le upu, e 

te talanoa mai ua tuai. Atonu ua suamalie  

le faauouo ma le mau’oa.  

   I le nofoaiga a le National ua pine ai se 

faatelevavega o le talaga o le va i e 

maumea ma e leai ni mea. Na iloa foi le le 

fesoasoani o le tulaga pagatia o fale i  

Aukilani ma le atunuu i lana kemupeni mo 

le faaauau; le leai o sana faauilavea i le 

pule faalealofa a le maketi, e atagia ai ona  

talitonuga i ata faapisinisi, e manuia ai le  

na o sina vaega.  

    Aumai lea i totonu le ata lapo’a o le Atua 

faatumu ava, atonu e le o tuulafoa’iina e ia 

lenei atunuu ma le lalolagi, i lona faatutuina 

o pulega malo e tu mo le tagata vaivai,  

le uso ua faasi’uvaiina. E na o pati e iai le 

Leipa o loo apoina pea a latou aia tatau,  

i se lalolagi o pulega ua vaai ifo lava le  

tagata ia i lona lotoifale ma le muafale.   

     Afai o le Atua lea ua na faatumu le 

avanoa tatou te le iloa, e sala ina faapea, 

auā o ia o le Atua e tu mo le tagata vaivai. 

O se avanoa e lei mafaufauina e se ta’ita’i  

talavou, e mautinoa o le a ia fa’aaogaina  

i le mea e gata ai lona mafai.    

OLA 

Faasoa o le Vaiaso:   

   O se tasi  

o sini o lenei  

tautua o le  

faailoa ma  

faalauiloa soo 

se galuega e 

faaaoga ai la 

tatou gagana.  

Tele pe itiiti, 

anoa pe  

faatalanoa, ae o 

le mea taua o le 

sao i le atina’e o 

la tatou gagana.  

    E iai la le tusi lenei, ua faaigoaina o le 

Matua Gagana, tusia e le alii faifeau,  

le susuga ia Upolu Lumā Vaai.  

    Mai le vaai taugagana, o se tusi lenei  

e viia ai le gagana Samoa, auā e moni le 

lafoga e leai se faamimita e sili a’e i le 

faata’ita’i. E le faigata i le alii faifeau ona 

tusi i le gagana Peretania, o ia ua iai le 

agavaa tatau e fai ai; a ua filifili e 

fa’aaoga la tatou gagana. Ua mimita ai le 

Samoa faitau auā o lana lava gagana e 

fesoota’i tonu i ai.  

    Ua mamafi ai foi aga o lona faaupuga 

ma le moliga o le fe’au auā tatou te vaai 

atu ma le manino ma tau lava i le mauli  

o le tusitala Samoa.  

    O le tofotofoga mo le autusitusi o le  

uia o le ala lea e tau lē uia, pei o le upu  

a le fatusolo. Fai mai e leai ni a tatou upu 

ma faatuutuu ai pea i le leai o ni upu.  

Ma tatou faalagolago ai pea i le gagana  

Peretania e molia so tatou lagona tainane 

e le lanu e le ’a’u ai lo tatou foi itulagi.  

   Ae na mafua ona tele upu Peretania 

ona o le sogasogā o ana tama fanau e 

fatua’i. Pei foi o le gagana Siamani i le 

ma’ema’e o i latou pei o Matini Luteru  

i le liliuina o le Tusi Paia i le Siamani, na 

tu ai luga lona atina’e taugagana.  

    O lenei galuega a le alii faifeau o se 

lagolago taua i lea lagona e uia le ala e 

tatau ona tatou uia. Le ala faigata, pe 

mafua le faigata ona ua ova lo tatou  

faalagolago i le leo Peretania, ma tuuna 

ai la tatou gagana i se ata o le le moomia. 

A ua tatou iloa lava o se manatu  

faakolone se na manatu.  

    O se tasi o ava i le atina’e o la tatou  

gagana, o le fetufa’iga o taofi anoa mai 

luga i lalo, poo lalo i luga. E mana’omia  

ai le atina’e o upu e auala ai. E mafai ona 

fai, pe a naunau uma e atia’e.  

   O le a le oo se faamatalaga i le fe’au 

momoli i le tusi, ae lelei ona saili sau  

kopi. Tele mea taua mo soo se sui faitau, 

e te maua i ai.  
      

Tusi Paia o le    

Matua Gagana e     

tali mai 

Tulimanu o Pola 

         ITULAU  3 



teine talanoa mai Aukilani, ma toe tali 

lava ia i ai, “Ia, ’ai lava o viiga o le 

pusi!” Ua alu le ma taliē. Pei le ‘ata o se 

fualaau e fofoina tiga o le mafaufau.  

    “O lea e tiga lo’u ulu i le upu a lo’u 

to’alua na fai mai,” o a’u lea.  

     “O a’u ia e vave lava le tape o le  

telefoni,” tali mai la’u uo Aukilani.       

     Na ma faamavae ina ua uma ona tala 

a ma tupe, ae te’i ua ma toe feiloa’i i  

luga o le vaalele ina ua ou toe malaga 

mai. “Pei ua ta toe ola,” o lana upu lea 

ma ‘ata. ‘O le mea ea sa oti i Samoa?’ 

     Ou te nofo ifo i lo’u nofoa ae ‘ata  

mai se toeaina Samoa ma te sosoo. Sa 

alu atu foi i faiga saofa’i a lo latou aiga.  

  “E 50 a’u nofo na fai, $200 afe tālā na 

faatino ai le mea atoa; a e taga’i i ai i le 

laupae a le matou itumalo. Na’o a’u lava 

na faia le aso. La la la la di di da . . .”   

   Fai mai le toea’ina e 20 ana matai i le 

suafa Faasami, 20 i le Maliepule ma le 

isi 10 ua tapa ipu i le suafa faasa’osa’o  

Oli-pula-i-luga-o-mauga-o-manino.  

   Na ma faamavae ma le toeaina ina ua 

taunuu i Magele. O le toea’ina o ‘Oli ua  

sinasina lona lauao, poo se mea o le 70 

tausaga lona matua. E mau lava lana ‘u’u  

i se tama’i atopa’u uliuli.  

   “E te malaga afea i Ausetalia?” 

   “Masalo poo taeao, se’i asi atu foi sia 

vaega iinei, ua leva e lei toe feiloa’i.” 

   “Ia ua lelei, malo le onosa’i, toe  

feiloa’i foi.” 

   Ailoga ma te toe feiloa’i ma le toeaina. 

Ailoga foi ou te mafaia lona onosa’i, ae 

sa ou mafaufau i lana upu, E mana’omia 

le lava o le pusa onosa’i mo se aganuu e 

te le iloa pe e te ita pe e te alofa i ai. 

Ita nei i ai, taeao alofa i ai. Toe ita foi i 

ai i lea vaiaso pe a tatagi mai. Ua e ita 

faasoloatoa ai. E atili le ita pe a vili mai 

a o lea faato’a uma atu le vili faalua mai 

o le faletupe e iai ‘peimeni’ ua misi.    

   Ou te manatua le tala i le alii o Vao. 

Taunuu pasi i le uafu i Salelologa ae usu 

loa lana pese, ‘Auē lo’u pologa e!’  

    E iloa lelei lava e Vao o tagata uma 

nei e gasolo mai faato’ā foi mai i le tafa 

e igoa ia Faalavelave—e iloa i a latou  

pupula pei ni tagata na gau i se poka.   

Usu ai loa lana pese. Ia, e umi le tala, ae 

se’i faauma atu ia i se isi aso.   

 

Na vave la’u usu i le taeao e siaki le 

tupe o loo ta mai e lo’u to’alua mai 

Perisipeni. Ou te taunuu atu i le fale 

talatupe ua leva ona tutu mai se tina e 

sau mai Aukilani, sa malaga mai foi i le 

saofa’i a lona tuagane i le motu tele.  

O loo sau foi e tala le tupe na lafo mai 

e lana fanau; ua leai foi sana tupe ua 

motu uma i le faalavelave na sau ai.   

    Ua ma vave usu mai; faato’a tatala 

le fale i le ’afa o le valu. Ona faapasi 

lea o le taimi i sina talatalaga.  

  E tali tutusa a ma tala ma le tina mai 

Aukilani. E $10,000 Niu Sila na sau 

ma ia ua malepe.  

   Ua uma ona faaliliu i palapala malo 

ma lafo, ma fai ai le mau sua ma le 

mau inati, e faafesuia’i ma viiviiga ma 

ta’uleleia mo si o latou aiga limavaivai.  

   “O lena ua ta uma atu lo’u totogi,  

lona uiga e le a’o’oga foi tamaiti i lea 

vaiaso, misi foi ma le lotu ia,” o le 

faaseā lea a lona to’alua mai luga o le 

telefoni.  

   “Ia, onosa’i,” o lana tali lea i lona 

to’alua ma vave tape le telefoni.  

   O le saofa’i a lona tuagane. O le  

matai muamua foi lea a lo latou aiga 

talu ona fai nofo i le suafa o le   

Lau-taamu-tafea-i-le-vai.  

    “Se ua ta le iloa manava i lenei 

pologa o loo fai. Ae ‘a le faia foi ua 

peisea’i ua ta agaleaga, pei ua ta nofo 

ma vavae ese sota itutino,” o le upu  

lea a si tina Aukilani.”  

   “Ae a oe? O lana fesili mai lea ia te 

a’u. “Ia, o a’u o le maliu. O si o’u uso 

matua, sa tausia lo matou aiga. Ia, na 

faatotope ai fuafuaga. Ia, faapea ea  

e iai ni faletupe, meamanu nai tagata 

e masani ai. E $40,000 la matou tupe 

ma o’u uso tupe Samoa, ma le siialofa, 

maua ai lava le $60,000, e leai se mea 

na totoe. Alu uma lava. E muliga le 

tafea a le lautaamu i le saosaoa o le 

tafefea a tupe.“     

   Ona faasolo ai lea o a ma muimuiga  

o le aganuu ma faalavelave faa-Samoa, 

ma le ola faalagolago o aiga i Samoa 

i o latou aiga i fafo. O mea tetelē ma 

mea laiti, ua faamoemoe e faatupe 

uma mai e aiga ma fanau i Niu Sila.  

    “Ae o le a lava? O le fesili lea a la’u 

SOLO I LE FILIFILIGA 

           Igoa o le Ata: FILIFILIGA 

 

Filifiliga  
 

Filifiliga a le tagata luagia i ona vaivaiga; 

mafua ai ona lolo i le faaosoosoga a le 

fili: 

‘Tago e tau, fai mai e suamalie  

fafao i le ato e leai se isi o tilotilo mai; 

mulimuli ane e oona i le manava—’ 

 

Le manogi o le tupe maua i mea 

fa’aalatua; 

le taisi ma le moa; le masani ua pa’u a’i; 

ae faigata foi lenei mea o le alofa.  

 

Filifiliga a le tagata luagia i le mata’u 

i le Atua,  

mafua ai ona lolo i le musumusuga a le  

lotofuatiaifo lelei; 

ati i le loto pei o ave ma’ama’ai o le la i le  

fanua;  

 

Pua’iina le nanamu o le faimeatonu, 

le ola e ala i se faata’ita’iga lelei;  

le malosi’aga fou e suia le vaivai—le  

valea—ua loa le pa’u a’i; e le toe faanoi 

ai i le mativa. 

 

Filifiliga a le tagata luagia i ona vaivaiga; 

lamatia ai e faaosoosoga; pologa ai i le 

leaga; 

se’ia faasa’olotoina e le poto mai le  

Atua — e filifili tonu ai. 
 

  

ATA A VALERIE PATTERSON 

Laufatu Samoa Laufatu Samoa Talanoaga i le faletalatupe 



  

 
 e fai sea ai i le pulega o le 
‘au; ma faailo le ulufale atu o 
le Manu Samoa i le lakapi 
faapolofesa       
 
   27 
1939 Aso fanau tufuga upu & 
ata Albert Wendt, atoa ai  
lona 78 
     
1998 Avea Savea Sano Malifa 
ma uluai Samoa mauaina le 
faailoga Astor a le Taupulega 
malo Peretania 
 
    28 
1960 Mae’a le ulua’i kopi o le 
Faavae o Samoa ma sainia e  
i latou uma sa galulue ai 
 
1960 Faaulufale le Faletusi 
Faamanatu o Nelesoni 
 
1965 Tatala le uafu i Apia 
 
1977 Fa’aaoga le telefoni vili 
 
1978 Tatala le falegaosi pia 
Vailima i Vaitele 

“Ne’i mea ane ua galo” 

  
    23 
1971  Uluai talanoaga a le   
palemia ma sui faasalalau 
   
    25 
1945 Faitauga o tagata o     
Samoa; 1600 fanau e tutupu 
mai Malini Meleke 
 
2016 Avea Rosita Afele ma 
uluai ai Samoa a’ea le           
tumutumu o Evelesi 

1839 Taunuu i Apia se  
aumalaga su’esu’e Amerika  
Ta’ita’ia e le Lutena Faatonu 
Charles Wilkes, i le vaa USS 
Vincennes 
 
1839 Taunuu i Apia le vaalotu 
o le Camden malaga mai ai 
Misi Parate ma le faletua  
 
1995 Saini se maliega i le va  
o le Fay Richwhite & lana 
kamupani ma le Manu Samoa 

                Oketopa i le Tala Faasolo o Niu Sila 

           O LOU TALA                      

APIA 1830 

22 Oke 1972. Maliu le alii fatusolo 

James K Baxter 

23 Oke 2011. Toe malo Niu Sila i le     

Ipu A le Lalolagi, mo le faalua o taimi 

28 Oke 1890. Uluai faailogaga o le Aso   

o Tagata Faigaluega, i la latou finau   

mo le 8 itula e faigaluega ai 

LE  lou ma lona fuata o le tupulaga ma  
lana auala e fesoota’i ai. Ua atoa ai nei le 
40 tausaga talu ona taunuu le tekonolosi 
telefoni vili i Samoa ma faaaogaina. Na o 

Apia sa fai telefoni, aemaise i matagaluega a le 
malo, le lotu ma sina pasene laitiiti o aiga i le 
talafatai o Apia. O isi uma vaega o le atunuu sa 
feiloa’i i le savali a le fa’ili. Taimi nei e faigata 
ona talitonu i le tulaga maoa’e o suiga talu mai 
na aso o telefoni atigiapa a tamaiti. Fai mai le 
buddle.com, o Samoa le tasi atunuu aupito 
saosaoa le numera o e fai telefonu feavea’i; e  
avea ai ma se tasi malo aupito maualuga lona 
faalaugatasia o tagata i le umia o telefoni 
feavea’i. I le tausaga talu ai (2016) e 134,619    
telefoni feavea’i faamauina, mai le 99,887 sa iai 
le 2013. E 7,192 laina telefoni i le 2016 mai le 
8,332 sa iai i le 2013. O se faailoga o le faia’e o le 
faalagolago o tagata i le tekonolosi fou. O loo 
taimua le Digicel Samoa, i lana sooatulau ua 
mafai ai ona soo le atunuu atoa i lona talafatai o 
loo alala ai le 95 pasene o Samoa. Ua iai foi  
le BlueSky Samoa o se isi filifiliga. I le taimi nei  
o loo aafia Samoa i se taupulega faavaomalo  
e aofia ai le ADB, le WB, ma Ausetalia (DFAT),  
e mafai ai ona fesoota’i Samoa ma Fiti, i le fausia 
lea o se uaea i lalo o le alititai o le sami, ma saga 
faamalosia ai lona tulaga i mea tau fesoota’iga  
i auala televavave. E le fesiligia le tulaga o le  
faigofie o fesoota’iga i galuega ma fuafuaga 
faaleaiga i nei aso a o loo tauilo nisi pe o le a sona 
fa’aaogaga o lenei malosiaga i ni atina’e e 
manuia ai le atunuu ma tagata lautele. Ae 
faapea foi le tulaga i a’oga. O nisi o fesili a matua 
e faatatau i le tekonolosi, pe le o iai se sootaga  
o le faaletonu o le faitau a fanau ma le pule le 
agaia a le tekonolosi i le olaga i nei aso.      

o 



OLA  ITULAU 6 

          ATI A’E UPU:      

faasi’uvaiina (veape). E faatatau i le tulaga o le faaesea o nisi mai     
taupulega faalenuu poo ni faasoa tauletamaoaiga, aia tatau faaletagata 
soifua; to ese le pule e tupu ai le lagona o le le aoga/ le taua, mmf. Soa 
Peretania—to marginalize. I le tusi Matua Gagana a Upolu Vaai.    

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 
Igoa: Maualaivao Albert Wendt 

Aso Fanau: 27 Oketopa 1939 

Ausiga: o se iloga i le faiva o le 

fatua’iupu i talafatu ma solo,  

Pasefika ma le lalolagi 

Fetu: Akarava 
 

 

I lenei vaiaso e atoa ai le 78 tausaga  

o le soifua o le alii tusitala aupito 

ta’uta’ua a Samoa, ae faapea foi le itulagi  

Pasefika o tusitala fanua. E le tau laulauina ausiga a le alii 

Samoa; auā ua silafia uma lona sao i le sooina o le tala  

tuufofoga ma le tala tusitusia, e tula’i mai ai se fausaga e 

tutasi mo le Pasefika lava ia. I ana fatuga e atagia ai sana  

tilotilo toto’a i le vao mataupu e tau tonu i le siosiomaga 

faaPasefika ma lona aafiaga i pulega faakolone. Ta’utino le  

tusitala i le tata’i malosi a lona tinamatua i lana filifiliga e  

uia le ala o se faifagogo tusitusi, e ala i fagogo afiafi a le 

loomatua e faamatala a o lei momoe. E moni le upu e mafai 

ona e ave ese le tama mai lona nuu ae le mafai ona e ave ese 

le nuu mai le tama. E ui ina faaaoga e Wendt le gagana  

Peretania e tusitusi ai, ae le misi i le faalogo le Samoa o loo 

tautala mai ai. Manuia le Aso Soifua i lau afioga.   

     www.ola888.com  

Otootoga 

 POLE MA PAPA 

Papa, e  
sili Niu Sila 
i le to’a’aga 
o faia’oga 

 E sa’o oe 
Pole,  
a o le fesili,  
Where 
is my money? 

 

Patipatia le suiga 

Ua logo i tulimanu o le atunuu le mapuea a 

sui o iuni a faia’oga, o i latou sa finau mo le 

soloia o le National Standards, ua toe o se 

aga ona tino lea i lalo o se minisita fou. O 

lenei le mataupu ua loa le fetoa’i ai o iuni 

ma le National. E faaopoopo i le fiafia le 

lafoa’iina o le a’oga siata a le Act, o se tasi 

foi mataupu ua loa le ieina e iuni. O le fesili 

pe fa’aauau i se tasi faiga, pe a manatu o iai 

nisi sui a le Leipa e apoina, o le a tatou  

tilotilo pea i aluga o le malo fou.  
 
Mana’omia se taula’iga fou 

I le suiga fou o le pulega ua tula’i mai ai foi 

ma se mana’oga mo le suia o taiala ma mau 

faatofa manino sa ta’ita’i ai a’oga i lalo o le 

National. I lalo o le National le faamamafa i 

le tamaoaiga e gaosia i atagalue faapisinisi, 

e avea ai tagata ma talimana’o. O le mau a 

le Leipa e talimana’o le tamaoaiga i tagata. 

Ua talanoa ta’ita’i o iuni i le toe lagaina mai 

o taiala na e ave ai le faamua i le sogasoga 

ma le su’esu’e, le tausia o le tagata atoa  

ae le o le apo na o le saienisi ma le 

tekonolosi ae lafoa’i isi itutino o le poto.  

 

Sauni faia’oga e tu’itu’i  

Ua sauni iuni a faia’oga e tu’itu’i le faitotoa 

o le malo fou e ala i se talosaga o le siitia  

o o latou totogi. Ua tapa e iuni a faia’oga se  

siitaga e 14.5 pasene e fua i le tau o le 

soifuaga ma le lisi o tiute faaopoopo. E  

fetaui le talosaga ma le lutia o a’oga i lenei 

taimi i le tau leai o ni faia’oga. Na gata mai 

le sii mo faia’oga PPTA i le 2015, na togia ai 

se $30-$40 miliona. Ua sauni iuni e tolu e 

solo tetee pe afai e le talia la latou talosaga.  

 

To’alua Samoa i le kapeneta 

E to’alua Samoa e ono mautulaga i le 

kapeneta o le malo fou. O le afioga ia Aupito 

ma le tamaitai o Carmel Sepuloni. O Jenny 

Salesa o le sui mo Toga, e aofia ai i le lisi a 

Ardern sa tolaulauina. O se taimi o lenei 

vaiaso e manino ai le suafa ma le tiute.  

Talu a ona   
pale le  
Leipa ua e 
fia  
nanunanu 
a Papa 
 


